
Disposición transitoria primeira. Estudantes que inicia-
ron os estudos de terceiro ciclo.

1. Aos estudantes que, na data de entrada en vigor 
deste real decreto, iniciasen os estudos de doutoramento, 
aplicaránselles as disposicións reguladoras do doutora-
mento e de expedición do título de doutor polas que ini-
ciasen os mencionados estudos. En todo caso, o réxime 
relativo á elaboración, tribunal, defensa e avaliación da 
tese de doutoramento, previsto nos artigos 11 a 13 deste 
real decreto, será aplicable aos devanditos estudantes a 
partir dos seis meses da súa entrada en vigor.

2. Non obstante, os estudantes que cursasen estu-
dos parciais de doutoramento, no marco do disposto polo 
Real decreto 778/1998, do 30 de abril, ou normas anterio-
res, poderán acceder aos programas oficiais de posgrao e 
obter o título de mestrado previsto neste real decreto, 
sempre que sexan admitidos neles, e poderán solicitarlle 
á correspondente universidade, para estes efectos, o 
recoñecemento dos créditos correspondentes a cursos e 
traballos de iniciación á investigación realizados.

Disposición transitoria segunda. Implantación dos pro-
gramas de posgrao.

Coa implantación progresiva dos programas de pos-
grao previstos neste real decreto iniciarase a extinción 
dos programas de doutoramento que estivesen en vigor 
na universidade de que se trate dentro do mesmo ámbito 
de coñecemento. En todo caso, os vixentes programas de 
doutoramento deberán comezar o seu proceso de extin-
ción antes do 1 de outubro de 2007.

Disposición transitoria terceira. Acceso aos programas 
de posgrao dos titulados conforme anteriores siste-
mas de educación universitaria.

Os posuidores de títulos universitarios oficiais obti-
dos conforme anteriores sistemas de educación universi-
taria poderán ser admitidos nos programas oficiais de 
posgrao previstos por este real decreto, sen prexuízo do 
que se puidese dispoñer para tal efecto nos correspon-
dentes reais decretos polos que se establezan os títulos 
universitarios de posgrao a que se refire o artigo 8.3.

Disposición transitoria cuarta. Títulos oficiais de pos-
grao obtidos conforme anteriores sistemas de educa-
ción universitaria.

O establecido neste real decreto non afectará os efec-
tos académicos ou profesionais dos títulos oficiais de 
posgrao obtidos con anterioridade.

Disposición transitoria quinta. Diploma de estudos 
superiores en Administración pública.

Continuará en vigor a Orde do 23 de febreiro de 1984 
pola que se recoñecen determinados efectos académicos 
de posgrao ao diploma de estudos superiores en Admi-
nistración pública, obtido por funcionarios iberoamerica-
nos no Instituto Nacional de Administración Pública, 
entrementres non se proceda á súa modificación mediante 
orde do Ministro de Educación e Ciencia, logo de informe 
do Ministerio de Administracións Públicas.

Disposición derrogatoria única. Derrogación normativa.

Queda derrogado o Real decreto 778/1998, do 30 de 
abril, polo que se regula o terceiro ciclo de estudos uni-
versitarios, a obtención e expedición do título de doutor e 
outros estudos de posgrao, sen prexuízo da súa aplica-

ción aos programas de doutoramento iniciados con ante-
rioridade ata a súa definitiva extinción, de acordo co pre-
visto neste real decreto.

Disposición derradeira primeira. Título competencial.

Este real decreto dítase ao abeiro do disposto no 
artigo 149.1.30.ª da Constitución española e en uso da 
autorización outorgada ao Goberno polo artigo 88.2 e a 
disposición derradeira terceira da Lei orgánica 6/2001, do 
21 de decembro, de universidades, e é de aplicación en 
todo o territorio nacional.

Disposición derradeira segunda. Habilitación para o 
desenvolvemento regulamentario.

Correspóndelles ao ministro de Educación e Ciencia e 
ás universidades ditaren, no ámbito das súas respectivas 
competencias, as disposicións que sexan necesarias para 
a aplicación do disposto neste real decreto.

Disposición derradeira terceira. Entrada en vigor.

Este real decreto entrará en vigor o día seguinte ao da 
súa publicación no «Boletín Oficial del Estado».

Dado en Madrid o 21 de xaneiro de 2005.

JUAN CARLOS R.

A ministra de Educación e Ciencia,
MARÍA JESÚS SAN SEGUNDO GÓMEZ DE CADIÑANOS 

MINISTERIO 
DE SANIDADE E CONSUMO

 1361 REAL DECRETO 12/2005, do 14 de xaneiro, 
polo que se modifica o Real decreto 293/2003, 
do 7 de marzo, relativo á utilización de deter-
minados derivados epoxídicos en materiais e 
obxectos destinados a entrar en contacto con 
alimentos. («BOE» 23, do 27-1-2005.)

Os compostos epoxídicos son recubrimentos plásti-
cos utilizados na fabricación de envases e utensilios para 
os alimentos, xa sexan de pequenas ou de grandes 
dimensións. Estes recubrimentos, se están mal formula-
dos ou aplicados, poden ser fonte de contaminación 
tóxica, por mor da migración das substancias químicas 
que os compoñen cara aos produtos alimenticios con que 
entren en contacto. Para un mellor control destas subs-
tancias, o Real decreto 293/2003, do 7 de marzo, relativo á 
utilización de determinados derivados epoxídicos en 
materiais e obxectos destinados a entrar en contacto con 
alimentos, que incorpora ao noso ordenamento xurídico 
a Directiva 2002/16/CE da Comisión, do 20 de febreiro de 
2002, dispón que a súa autorización se realice mediante 
listas positivas, é dicir, que só están autorizadas as subs-
tancias especificadas no devandito real decreto, que reci-
ben as nomenclaturas abreviadas de «BADGE», «BFDGE» 
e «NOGE», cos límites controlados de migración que se 
determinan.

Así mesmo, neste real decreto establécense determi-
nadas normas aplicables á utilización ou á presenza de 2, 



470 Martes 1 febreiro 2005 Suplemento núm. 2

2-bis(4-hidroxifenil)propano bis(2, 3-epoxipropil) éter 
(«BADGE»), bis(-hidroxifenil)metano bis(2, 3- epoxipropil) 
éteres («BFDGE») e éteres glicidílicos de novolac 
(«NOGE») e algúns dos seus derivados en materiais e 
obxectos destinados a entrar en contacto con produtos 
alimenticios, e determínase que a utilización ou a pre-
senza de «BADGE» na fabricación dos materiais e obxec-
tos só poderá proseguir ata o 31 de decembro de 2004.

Débese aclarar que o «BFDGE» e o «NOGE» son subs-
tancias non autorizadas no ámbito nacional, polo cal o 
límite de migración específica, así como outras limita-
cións que se establecen no Real decreto 293/2003, do 7 de 
marzo, para o «BFDGE» e o «NOGE» se refiren aos mate-
riais e obxectos procedentes de países que o tivesen 
autorizado, para así poder controlalo, seguindo as reco-
mendacións do comité científico de alimentación 
humana.

O comité científico da alimentación humana solicitou 
datos toxicolóxicos que lle permitisen avaliar o «BADGE» 
dentro duns prazos determinados, así como novos datos 
toxicolóxicos que lle permitisen avaliar a posible carci-
noxenicidade dos derivados clorados incluídos na restri-
ción cuantitativa aplicable á migración do «BADGE» pre-
vista no anexo I do Real decreto 293/2003, do 7 de 
marzo.

Este comité, unha vez estudados os datos achegados, 
no seu informe do 4 de decembro de 2002, conclúe que, 
tendo en conta os datos toxicolóxicos dispoñibles e a 
baixa exposición dos consumidores europeos ao 
«BADGE», se pode aceptar ampliar un ano a autorización 
provisional do «BADGE» á espera de que se presenten os 
novos datos toxicolóxicos e sexan avaliados pola autori-
dade europea de seguridade alimentaria.

Por outra parte, os requisitos relativos ao «BADGE», 
ao «BFDGE» e ao «NOGE» non serán aplicables aos mate-
riais e obxectos cubertos por produtos de revestimento e 
adhesivos que entren en contacto con produtos alimenti-
cios antes da entrada en vigor do citado real decreto. 
Estes materiais e obxectos poderán seguir comercializán-
dose sempre que a data de envasado apareza neles e 
cumpran cos requisitos establecidos na norma xeral de 
etiquetaxe, presentación e publicidade dos produtos ali-
menticios, aprobada polo Real decreto 1334/1999, do 31 
de xullo.

Para evitar unha interpretación errónea do modo en 
que se debe aplicar a disposición relativa á data de enva-
sado nos materiais e obxectos, convén indicar que a 
devandita data se pode substituír pola expresión «consu-
mir preferentemente antes do…», prevista na norma xeral 
de etiquetaxe, presentación e publicidade dos produtos 
alimenticios, ou por outra mención, como o número de 
lote que se exixe no Real decreto 1808/1991, do 13 de de-
cembro, polo que se regulan as mencións ou marcas que 
permiten identificar o lote a que pertence un produto ali-
menticio, para os produtos alimenticios envasados nos 
ditos materiais e obxectos. Non obstante, é necesario que 
se estableza un vínculo entre a devandita mención e a 
data de envasado, de maneira que esta última poida iden-
tificarse sempre.

En consecuencia, para evitar barreiras á libre circula-
ción de mercadorías levouse a cabo unha modificación da 
normativa comunitaria por medio da Directiva 2004/13/CE 
da Comisión, do 29 de xaneiro de 2004, pola que se modi-
fica a Directiva 2002/16/CE relativa á utilización de deter-
minados derivados epoxídicos en materiais e obxectos 
destinados a entrar en contacto con produtos alimenti-
cios. A citada Directiva 2004/13/CE incorpórase ao noso 
ordenamento xurídico mediante este real decreto.

Esta disposición dítase ao abeiro do establecido no 
artigo 149.1.16.ª da Constitución e de acordo co disposto 
no artigo 40.2 e 40.4 da Lei 14/1986, do 25 de abril, xeral de 
sanidade.

Na súa elaboración foron oídos os sectores afectados 
e as comunidades autónomas, e emitiu o seu preceptivo 
informe a Comisión Interministerial para a Ordenación 
Alimentaria.

Na súa virtude, por proposta da ministra de Sanidade 
e Consumo, de acordo co Consello de Estado e logo de 
deliberación do Consello de Ministros na súa reunión do 
día 14 de xaneiro de 2005, 

D I S P O Ñ O :

Artigo único. Modificación do Real decreto 293/2003, do 
7 de marzo, relativo á utilización de determinados 
derivados epoxídicos en materiais e obxectos destina-
dos a entrar en contacto con alimentos.

O Real decreto 293/2003, do 7 de marzo, relativo á uti-
lización de determinados derivados epoxídicos en mate-
riais e obxectos destinados a entrar en contacto con ali-
mentos, queda modificado como segue:

Un. Modifícase o segundo parágrafo do artigo 2, 
«Límite para a substancia «BADGE», que queda redactado 
do seguinte modo:

«A utilización e/ou a presenza de «BADGE» na 
fabricación dos materiais e obxectos elaborados con 
calquera tipo de plástico, materiais e obxectos 
cubertos por produtos de revestimento e adhesivos 
só se permitirá ata o 31 de decembro de 2005.»

Dous. A disposición transitoria única, «Prórroga de 
comercialización», queda redactada do seguinte modo:

«Disposición transitoria única. Prórroga de comer-
cialización.
1. O disposto no artigo 2 e, para efectos do 

establecido nos respectivos primeiros parágrafos, o 
disposto nos artigos 3 e 4 non se aplicará aos mate-
riais e obxectos cubertos por produtos de revesti-
mento e adhesivos que entrasen en contacto con 
produtos alimenticios antes do 1 de marzo de 2003.

Estes materiais e obxectos poderanse seguir 
comercializando sempre que neles figure a data de 
envasado. Non obstante, a citada data poderase 
substituír por outra mención, sempre e cando a 
devandita mención permita identificar a data de 
envasado. Logo de petición, facilitaráselles a data de 
envasado ás autoridades competentes e a calquera 
persoa responsable de facer cumprir os requisitos 
deste real decreto.

2. O disposto no punto 1 aplicarase sen 
prexuízo dos requisitos establecidos no Real decreto 
1334/1999, do 31 de xullo, polo que se aproba a 
norma xeral de etiquetaxe, presentación e publici-
dade dos produtos alimenticios.»

Disposición derrogatoria única. Derrogación normativa.

Quedan derrogadas cantas disposicións de igual ou 
inferior rango se opoñan ao disposto neste real decreto.

Disposición derradeira primeira. Título competencial.

Este real decreto dítase ao abeiro do establecido no 
artigo 149.1.16.ª da Constitución e de acordo co disposto 
no artigo 40.2 e 40.4 da Lei 14/1986, do 25 de abril, xeral de 
sanidade.

Disposición derradeira segunda. Entrada en vigor.

O presente real decreto entrará en vigor o día seguinte 
ao da súa publicación no «Boletín Oficial del Estado».

Dado en Madrid o 14 de xaneiro de 2005.

JUAN CARLOS R.

A ministra de Sanidade e Consumo,
ELENA SALGADO MÉNDEZ 

MINISTERIO DE AGRICULTURA, 
PESCA E ALIMENTACIÓN

 1510 Orde APA/91/2005, do 27 de xaneiro, pola que 
se prorroga ata o 15 de febreiro de 2005, a apli-
cación da Orde APA/4089/2004, do 14 de dec-
embro, pola que se establecen medidas espe-
cíficas de protección en relación coa lingua 
azul. («BOE» 25, do 29-1-2005.)

A lingua azul ou febre catarral ovina é unha enfermi-
dade incluída na lista A do Código Zoosanitario Interna-
cional da Organización Mundial da Sanidade Animal 
(OIE). A súa propagación supón un perigo grave para o 
gando e podería ter consecuencias moi desfavorables 
para os intercambios comerciais a nivel internacional. As 
medidas específicas de loita contra a enfermidade están 
reguladas polo Real decreto 1228/2001, do 8 de novem-
bro, polo que se establecen medidas específicas de loita e 
erradicación da febre catarral ovina ou lingua azul.

O 13 de outubro de 2004, o programa de vixilancia da 
lingua azul previsto no artigo 11.1.b do Real decreto 1228/
2001, do 8 de novembro, aplicado pola Comunidade Autó-
noma de Andalucía puxo de manifesto a circulación do 
virus da lingua azul na parte oriental da provincia de 
Cádiz. As medidas de protección a nivel comunitario 
foron adoptadas mediante a Decisión 2004/697/CE, da 
Comisión, do 14 de outubro de 2004, relativa a determina-

das medidas de protección contra a febre catarral ovina 
ou lingua azul en España, e posteriormente mediante a 
Decisión 2004/762/CE, da Comisión, do 12 de novembro 
de 2004, pola que se modifica a Decisión 2003/828/CE no 
que respecta aos traslados de animais dentro dunha zona 
restrinxida de España e Portugal, e a partir dela, en rela-
ción cos abrochos de febre catarral ovina en España.

De acordo coa Lei 8/2003, do 24 de abril, de sanidade 
animal, e sen prexuízo das medidas adoptadas pola 
Comisión Europea, mediante a Orde APA/3411/2004, do 22 
de outubro, establecéronse medidas específicas de carác-
ter urxente respecto da lingua azul, ante a súa aparición 
no territorio peninsular español. As devanditas medidas 
foron posteriormente modificadas, á vista da evolución 
da enfermidade, e seguindo o criterio ao respecto do 
grupo de expertos previsto no Plan de Intervención a que 
se refire a disposición adicional única do Real decreto 
1228/2001, do 8 de novembro, polo que se establecen 
medidas específicas de loita e erradicación da febre cata-
rral ovina ou lingua azul, mediante ordes ministeriais, 
sendo a última a Orde APA/4089/2004, do 14 de decem-
bro, pola que se establecen medidas específicas de pro-
tección contra a lingua azul, de aplicación ata o 31 de 
xaneiro de 2005.

Á espera de novas medidas da Comisión Europea, ou 
dunha modificación das existentes unha vez efectuada a 
análise dos datos históricos e recentes, tanto climatolóxi-
cos como entomolóxicos, é preciso ampliar a aplicación 
da Orde APA/4089/2004, ata o 15 de febreiro de 2005.

Na súa virtude, dispoño:

Artigo único. Prórroga da aplicación da Orde APA/4089/
2004, do 14 de decembro.

Prorrógase, ata o 15 de febreiro de 2005, incluído, a 
aplicación da Orde APA/4089/2004, do 14 de decembro, 
pola que se establecen medidas específicas de protección 
en relación coa lingua azul.

Disposición derradeira única. Entrada en vigor.

Esta orde entrará en vigor o 1 de febreiro de 2005.

Madrid, 27 de xaneiro de 2005.

ESPINOSA MANGANA 

BOLETÍN OFICIAL DEL ESTADO


